
	క.	
కోరి సమప్రత్యాలీ

ఢారూఢుల విశిఖ మెడలి యర్ధశరధరా

కారముగ నడుగు మార్చు క

ళారసికత కర్ధమండలము దనరు మహిన్.

చిత్రగతి

	మ.	
నమపాదప్రముఖాదిమస్థిరచరస్థానప్రతిష్ఠానతా

నములన్ నాలుగడుంగుల న్మెలఁగుచున్ దభ్రం బదభ్రంబు హ్ర

స్వము దీర్ఘంబును వే నదృశ్యమును దృశ్యంబై పిసాళించు గా

త్రముతో రాజిలు ధన్విచెయ్ద మిలఁ జిత్రస్థానమౌఁ బోరుల్.

	వ.	
మఱియును.

	సీ.	
హస్త్యశ్వరథభూములందు ధనుష్మంతుఁ

        డతిభయంకరవృత్తి నడరి నిలిచి,

ధనురాశుగంబులు ధరియించి నాల్గడుం

        గుల కొలంది మెలంగి కుడియెడమలఁ

దిరుగుచు దిశలందు దివియందు భువియందు

        శరములు సవ్యాపసవ్యములను,

వేయుచు రిపులను డాయుచుఁ బరివేష

        గతుఁడైన చండభాస్కరుని కరణి

హ్రస్వుఁ డన దీర్ఘుఁ డన సూక్ష్మఁ డనఁగ మెఱసి

శూరవరులెల్ల వెఱఁ గంది చూడఁ జక్ర

వలయమున సంచరింపుచు వెలయ జగతిఁ

జిత్రగతి యన నొప్పుఁ బ్రసిద్ధముగను.

	వ.	
వెండియు నొక్కవిశేషంబు గల దాకర్ణింపుము.



	 146







	క.	
స్థిరములు చరములు నై ధా

త్రి రహించున్ స్థానములు ప్రతిష్ఠానంబుల్

స్థిరమగు చతురంగార్హము

చరము పదాతికిని దక్కఁ జన దన్యులకున్.

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.

